
JAHON MAMLAKATLARI MOLIYA TIZIMIDA DAVLAT ULUSHI BO’LGAN BANKLARNING TUTGAN O’RNI
Xalqaro amaliyotda milliy iqtisodiyotning rivojlanishiga ko’maklashish maqsadida davlat ulushi bo’lgan banklar tashkil etiladi. Jahon mamlakatlarining ko’pchiligida davlat banklarining faoliyatini yo’lga qo’yishdan bosh maqsad moliyaviy infrastrukturani yaxshilash, moliyaviy sektorda uzoq muddatli kreditlash natijasida vujudga  kelgan bo’shliqni to’ldirish, mamlakat iqtisodiyotining tayanch soha va tarmoqlari moliyasida yengilliklar yaratish  va iqtisodiyotdagi sust faoliyat olib borayotgan segmentlarni moliyaviy sohadagi ishtirokini qo’llab quvvatlash yoki kerditlash orqali ko’maklashish va shu bilan bir qatorda davlatning moliyaviy tartibga solish va nazorat funksiyalarini amalga oshirishda qulayliklar yaratishdir. 
Jahon amaliyotida davlat banklari faoliyat yo’nalishlariga va tashkiliy shakliga ko’ra davlat tijorat banklari, taraqqiyot banklari va kvazibanklar shaklida tashkil etiladi[1, p12]. Bular orasida davlat tijorat banklari salmog’i ancha yuqori bo’lib, bugungi kunda dunyoning 130ga yaqin mamlakatida kapitalida davlat ulushi bo’lgan tijorat banklari mavjud [2, p16]. Taraqqiyot banklari esa davlatlar iqtisodiyotining rivojlanganlik darajasi, makroiqtisodiy profili va uzoq muddatli taraqqiyot strategiyasinining ustuvor yo’nalishlaridan kelib chiqqan holda tashkil etilganligi bois aktivlar salmog’i bo’yicha eng yirik, ko’rsatilgan moliyaviy xizmatlar hajmi bo’yicha esa davlat tijorat banklaridan keyingi o’rinni egallaydi.
Davlat tijorat banklarining mamlakat bank tizimidagi ahamiyati davlatning mazkur tizimda tartibga solish va nazorat funksiyalarini amalga oshirishda yaqqol ko’zga tashlanadi. Banklarga davlatning egalik qilishi davlatning bank tizimi faoliyatiga bevosita nazorat qilishini ta’minlaydi va mazkur funksiyaning samarali bajarilishiga zamin yaratadi [3, p34].  Qolaversa, tijorat banklari egalik turlarining boshqa shakllaridan farqli o’laroq davlat ulushi bo’lgan tijorat banklari faoliyatining nisbatan kuchli ijtimoiy yo’naltirilganligi aholining quyi daromadli qatlamida ijtimoiy-iqtisodiy ahvolining yaxshilanishini rag’batlantiradi. Davlat o’zining ijtimoiy himoya siyosatini davlat tijorat banklarining moliyaviy xizmatlariga suyangan holda amalga oshiradi. Jumladan:
· iqtisodiyotning maxsus tarmoqlarini kreditlash;
· aholining ma’lum bir qatlamini yoki ma’lum hududlarni bank xizmatlaridan foydalanishini ta’minlash;
· asimmetrik axborot sababli yuzaga kelgan bozordagi tanglikni yumshatish;
· ijtimoiy muhim (moliyaviy jihatdan daromadliligi yuqori bo’lmasa ham) loyihalarni moliyalashtirish;
· moliyaviy xizmatlar narxini xususiy banklar tomonidan asossiz oshirilishini oldini olish va narxlarni barqarorlashtirish.
Jahon mamlakatlari bank tizimida davlat banklari salmog’i mamlakatning iqtisodiy taraqqiyot darajasiga qarab turlicha ekanligi e’tiborlidir. Rivojlanayotgan va o’tish iqtisodyotli mamlakatlarda davlat banklari ahamiyati  va salmog’i rivojlangan davlatlardagidan birmuncha yuqoriroqdir. Raqamlarga to’xtaladigan bo’lsak, rivojlangan mamlakatlardagi davlat banklari aktivlari salmog’i jami bank aktivlarining salkam10 foizini tashkil etsa, rivojlanayotgan va o’tish iqtisodiyotli mamlakatlarda bu ko’rsatkich qariyb ikki barobar yuqori. Ushbu ko’rsatkichning jahon moliyaviy inqirozidan avvalgi va undan keyingi davrdagi holatini taqqoslaydigan bo’lsak, rivojlangan mamlakatlarda inqiroz ta’siriga tushib qolgan moliyaviy muassasalarni birlashtirish, qayta kapitallashtirish yoki davlat ixtiyoriga o’tkazilishi sababli 6,7 foizdan 8,0 foizga o’sganini, rivojlanayotgan mamlakatlarda esa xususiylashtirish dasturi uzoq muddatli taraqqiyot strategiyasiga asosan transformatsiya siyosati davom ettirilgani bois 20,5 foizdan 17,3 foizga pasayganini ko’rish mumkin[4, p55].
Davlat tijorat banklarining mamlakat bank tizimida tutgan o’rni 2008-yilda yuzaga kelgan moliyaviy-iqtisodiy inqiroz va uning turli ko’rinishda namoyon bo’layotgan uzoq muddatli asoratlarini bartaraf etishga qaratilgan chora-tadbirlarda yanada yaqqol ko’zga tashlanadi. Jahon moliyaviy inqirozi paytida ko’plab mamlakatlarda  davlat banklari milliy bank tizimida donor vazifasini bajargani, boshqa bank va nobank moliya muassasalari, korxonalar va aholini kredit bilan ta’minlagani ham ularning tutgan o’rnini yanada mustahkamladi[6]. Mazkur davr mobaynida davlat tijorat banklarining kredit oqimlarini barqarorlashtiruvchilik funksiyasi milliy iqtisodiyotda yuzaga kelgan tushkunlikni yengillashtirishda dastak vazifasini o’tadi. Real iqtisodiy faoliyatni jonlantirish borasida olib borilayotgan ishlar katta hajmdagi kredit mablag’larini taqozo etdi. Mavjud risk va noaniqlikka qaramay davlat banklarining bevosita davlat ko’magida  kreditlash amaliyotini olib borganligi moliyaviy inqiroz boshlangandan keyingi uch yilda moliyaviy holatni yaxshilashda hal qiluvchi ahamiyat kasb etdi. Kanada, Janubiy Koreya, Tunis va Chilidagi davlat tijorat banklari  xususiy va xorij kapitali asosidagi banklar ta’minlay olmagan kredit mablag’larini va boshqa majburiyatlarini sotib oldi, kichik va o’rta biznesga yangi kredit takliflarini ishlab chiqdi, eksportchi korxonalarga alohida imtiyozli kredit paketlarini tadim etdi. Janubiy Koreya va Finlandiya davlat tijorat banklari ma’lum muddatga kreditlashning miqdoriy limitlarini olib tashladi[5, p27]. Polsha davlat tijorat banklari kreditning asosiy qismini korporativ sektorga yo’naltirish orqali moliya bozorini inqirozdan saqlab qolgan bo’lsa, Braziliya davlat tijorat banklari kredit ekspansiyani amalga oshirdi va mavjud 3 ta davlat tijorat bankining bank tizimidagi jami kerdit qo’yilmalari ulushini 2 yil ichida 13,4 foizdan 21,6 foizga yetkazdi[8]. Rivojlangan mamlakatlarning aksariyatida davlat banklari mazkur inqiroz davrida antisiklik siyosat olib borgani holda kredit “bum” ining oqibatlarini ma’lum ma’noda kamaytirishga erishdi. Xususan, AQSh, Buyuk Britaniya,  Fransiya, Finlandiya, Germaniya, Gollandiya, Gretsiya, Janubiy Koreya, Malayziya,Yaponiya va Chili davlat tijorat banklari o’z olib borgan kredit siyosatlarining aks ta’sirini oldini olish va moliyaviy holatni yanada murakkablashish xavfini bartaraf etish maqsadida maxsus kredit kafolati dasturlarini joriy qildi[6, p33]. Natijada esa risk transfer va risk diversifikatsiya mexanizmlarini yanada takomillashtirishga erishildi.
Hech bir mamlakat o’z ichki moliyaviy resurslarini mobilligini oshirmasdan turib iqtisodiy o’sishni jadallashtirishga erisholmaydi. Uzoq muddatli taraqqiyot strategiyasidan kelib chiqqan holda moliyalashtirish amaliyoti esa bugungi kunda ko’plab davlatlarda taraqqiyot banklari tomonidan olib borilmoqda. Taraqqiyot banklari ustav kapitalida davlat ulushi mavjud bo’lgan bank muassasalarining bir turi bo’lib, bugungi kunda ular eng istiqbolli va barqarorligi bois jahonning ko’plab mamalakatlarida tashkil etilmoqda. Birlashgan Millatlar Tashkilotining   Monterrey konsensusida ta’riflanishicha taraqqiyot banklari iqtisodiy-ijtimoiy taraqqiyot yoki regional integratsiyani e’tiborga olgan holda uzoq muddatli kreditlar, investitsion loyihalarni qo’shma moliyalashtirish yoki kafolatlash vositasida iqtisodiy o’sishga ko’maklashuvchi moliyaviy muassasalardir. Bugungi kunda dunyoning 61 davlati o’zining taraqqiyot banklariga ega bo’lib, ularning soni 91 tani tashkil etmoqda. 2007-2009- yillar ichida taraqqiyot banklari kredit portfeli 36 foizga o’sib, davlat ishtiroki bo’lmagan banklar kredit portfeliga nisbatan qariyb 4 barobar tez o’sgan va jami aktivlar 2 trillion AQSh dollaridan ortiqni, kredit portfeli salkam 1,6 trillion AQSh dollarini tashkil etgan[4, p18]. Taraqqiyot banklari asosan quyi va o’rta daromadli mamlakatlarda tashkil qilingan bo’lib, ularning aktivlari rivojlanayotgan mamlakatlar jami bank aktivlarining qariyb chorak qismini tashkil etmoqda. Rossiya, Braziliya, Hindiston va Xitoyda esa taraqqiyot banklarida aktivlar salmog’i bundan anchagina ortiq. Taraqqiyot banklarida davlatning ulushi turlicha bo’lib, o’rta hisobda 30 foizni tashkil etadi[4, p20].
Taraqqiyot banklarini faoliyati asosan uzoq muddatli kreditlash, qishloq xo’jaligini rivojini rag’batlantirish, kichik va o’rta biznes uchun maxsus kredit dasturlari asosida hamkorlik olib borishga yo’naltirilganligi bois tashkil etishga bo’lgan qiziqish tobora ortib bormoqda. Mamlakatlar iqtisodiyotining rivojlanganlik darajasi va tayanch soha va tarmoqlari bilan bog’liq holda taraqqiyot banklari turli daraja va yo’nalishlarga ixtisoslashtirilganligi ularning eng xarakterli jihati hisoblanadi. Ular o’z faoliyatlari doirasida quyidagi umumiy funksiyalarni amalga oshiradi:
· Ijtimoiy ahamiyat kasb etuvchi asosiy iqtisodiy tarmoqlar va strategik muhim loyihalarni ekspertiza qilish va texnik ko’mak ko’rsatish;
· Shartnomaviy dasturlar yordamida xususiy yoki davlat sektoridan kredit mablag’larini to’plash;
· Maxsus davlat dasturlarini amalga oshirish, xususiy sektor rivojida monopolistik raqobatni yo’qotishga qaratilgan chora-tadbirlarni amalga oshirish maqsadida ayrim yirik xo’jalik yurituvchi subyektlarnimg aksiyalarini sotib olish va nazorat qilish;
· Mahalliy xo’jalik yurituvchi subyektlarni davriy tijorat krediti yetishmovchilik holatlarida eksport-import kreditlari bilan ta’minlash;
· Kichik va o’rta biznes subyektlarini kredit kafolati bilan ta’minlash;
· Uzoq muddatli kreditlar bozorini takomillashtirish va uning yangi mexanizmlarini yaratish, moliya bozorida sog’lom raqobatni qo’llab quvvatlash, bank va nobank moliya muassasalari faoliyatini muntazam yaxshilab borilishini ta’minlash;
· Milliy iqtisodiyotda nobarqarorlik yuzaga kelganda antisiklik kreditlar ajratish orqali biznes subyektlarini bankrotlikdan chiqarish, mablag’lar yetishmasligi va davriy ishsizlikni kamaytirish.
Bundan tashqari taraqqiyot banklari nafaqat milliy iqtisodiy barqarorlikka ko’maklashishda, balki regional iqtisodiy hamkorlikni mustahkamlash orqali o’z mintaqasidagi iqtisodiy holatni yaxshilash va kollektiv rivojlanishga erishishda ham alohida o’rin egallaydi. Xususan, global moliyaviy-iqtisodiy inqirozning asoratlari eng yuqori cho’qqisiga chiqqan davrda Braziliyaning BNDES, Germaniyaning KfW, Daniyaning FMO, Norvegiyaning Eksportfinans ASA, Avstriyaning Österreichische Kontrollbank AG, AQShning US Eximbank va boshqa bir qator davlat kapitali ishtirokidagi banklar o’z importchilarini vujudga kelgan moliyaviy tanglik holatlarida ko’mak bilan ta’minladi va milliy ishlab chiqaruvchilarni eksport hajmini ushlab turishda markaziy ahamiyat kasb etdi.

